Nizami  Gəncəvi

İki bayquşun söhbəti

       Bir gün Nuşirəvan  şah yuxudan qalxıb vəzirinə əmr etdi:

     - Bəzir, tapşır qoşun hazırlaşsın, ova çıxmaq istəyirəm.

       Vəzir baş əyib çıxmaq istərkən, şah onu saxladı:

     - Vəzir, özün də hazırlaş! – dedi . – İstəyirəm, bu dəfə ova səninlə birlikdə gedim.

          - Şah sag olsun, buyruq sizindir.

     Vəzir yenə baş əyib çıxdı. Bir azdan qoşunun bir hissəsi yəhərlənib, səfərə hazır oldu. Atların kişnəməsi, üzəngilərin cingiltisi eşidildi. Şəhər əhli şahın  səfərə çıxdığını eşidib, tamaşaya çıxdı. Hamı şahın saraydan çıxmasını gözləyirdi. Çox çəkmədi ki, sarayın qapısı taybatay  açıldı. Şeypur səsi gurladı. Əvvəlcə saray adamları göründü. Hamı atlı idi. Sonra şahın xidmətçi və nökərləri yanlarında ov itləri, hürüşə - hürüşə sarayın qapısından bayıra çıxdılar. Nəhayət, ağ ata minmiş şah, yanında  da vəziri göründü. Günün işığında atların qayışları, üzəngiləri par-par parıldayırdı. Şah ilə vəzir saraydan çıxandan sonra qoşun onların dalınca hərəkətə gəldi. Atlar  uzaqlaşdıqca, onların dırnaqlarından qopan toz  buludları qoşunu öz arxasınca gizlətdi.

       Şahın üzü gülürdü. O bu gün yaxşı ov olacağını düşünürdü. Üzünü vəzirə tutub dedi:

     -Vəzir, bu gün yaxşı ov günüdür, görək bəxtimizə nə güləcəkdir.

     Vəzir şahın bacarıqlı bir ovçu olduğunu tərifləyib dedi:

       - Padşah sağ olsun, sizin atdığınız  ox  nə vaxt boşa çıxıb ki, bu gün də boşa çıxsın?!

       Onlar  söhbət edə - edə  qoşundan  ayrıldılar.  Bir azdan  göz  işlədikcə  uzanan  çəmənlərdə  təkcə  ikisi qaldı. Qoşun  əhlindən heç  kəs görünmürdü. Xeyli uzaqda qalmışdılar. Hər  tərəfdə quşlar  ötüşürdü. Al-əlvan çiçəklərin  üstündə  kəpənəklər  uçuşurdu. Baharın xoş  nəfəsi  bütün  çəməni  bürümüşdü.

     Atlar artıq yorulduğu  üçün addım - addım irəliləyirdi.

     Bir azdan onların qabağına  xaraba bir  kənd çıxdı. Hər tərəfdə  uçmuş  hasarlar, dağılmış  evlər  nəzərə  çarpırdı. Xoş  ətirli  çəmənlərdən  sonra  belə  bir  yer  şahı  da, vəziri  də  qüssələndirdi. Haradansa  bayquş  fitləri eşidilirdi. Şah ilə vəzir atlarını sürüb  bir  xarabanın yanından  keçərkən  hasarın  üstündə iki bayquşun oturduğunu gördülər. Fit verən də  bunlar  idi. Onları görcək şahın qaşları çatıldı. Qəzəbə  gəldi, əvvəlcə bir istədi ki, kamanı çıxarıb, hər iki  bayquşu  oxla vursun. Lakin  nə fikirləşdisə, əlini saxladı. Üzünü  vəzirə  tərəf  tutdu:

      - Vəzir - dedi, - bunlar nə üçün fit verirlər?  Bəlkə sən bunun mənasını biləsən?

       Vəzir həmişə olduğu kimi bu dəfə də ağıllı və tədbirli  hərəkət etdi. O, gözlərini qıyaraq, bir müddət bayquşların səsinə qulaq asdı. Quşların  fit səsini dinlədikcə onun qaşları  gah  çatılır, gah  da üzünü qüssə bürüyürdü. Bir xeyli belə dinlədikdən sonra hörmətlə padşaha baş endirdi:

      -  Padşah sağ olsun, onlar öz aralarında danışırlar.

     Padşahın qaşları təəccüblə  dartıldı:

· Nə danışırlar, vəzir?

· Padşah əmr etsə, mən onların söhbətini yerli – yerində danışaram. Onların  söhbətində  böyük  bir ibrət vardır.

      Padşahın təəccübü daha da artdı:

       - Danış, vəzir! – dedi,- ləngiməyinin səbəbi nədir?

      Vəzir sözə başladı:

· Ey əsrin padşahı, bu quşlardan biri öz qızını o biri quşa  ərə verir. Nişanlı quş  qızın  cehizini qabaqcadan istəyir.

· Onların  cehizi  nədir? – Şah səbr edə bilməyib soruşdu.

·  Ey əsrin padşahı bayquşun cehizi nə ola bilər? Xarabalıq. Nişanlı quş deyir ki, bu kəndi sən mənə qızın üçün  cehiz  verirsən. Ancaq bir xaraba kəndlə iş  aşmaz. Mənə üstəlik bir  neçə kənd  də verməlisən. O  biri quş isə cavabında deyir ki ...

Vəzir  nə isə fikirləşib susdu. O, sözünün gerisini deməyə  çətinlik çəkirdi.

Padşah soruşdu:

· Vəzir, niyə susdun?

       Vəzir mənalı  nəzərlərlə şahı süzüb dedi:

          -  Ey əsrin padşahı, bayquşun cavabı dəhşətlidir,    onu qulağınız eşitməsə yaxşıdı.

          Şah qəzəblə səsləndi: 

         -  Vəzir, söylə!

          Vəzir quşlara tərəf  baxıb dedi: 

        -  Ey əsrin padşahı, o biri bayquş cavabında deyir: Qəm yemə, nə qədər ki, bu  padşahı görürsən, onun sayəsində sənə bir neçə deyil, yüz min belə xaraba kənd verəcəyəm.

      Vəzir sözlərini verib qurtarmamışdı ki, şah başını ovucları  içərisinə  aldı. Dərindən  ah çəkdi. Sonra atının başını çevirib sürətlə geriyə, saraya  tərəf çapmağa başladı. Vəzir  də şahı tək buraxmayıb, onun dalınca atını çapdı.

     İşdən xəbəri  olmayan  qoşun da  şahın  bu  hərəkətini görüb geri qayıtdı.

     O gecə şah sübhədək  yata bilmədi,  ilan vurmuş adamlar kimi yerində qıvrıldı. Xalqa  tutduğu  divanlar yoxsulların  başına  açdığı  müsibətlər  gəlib  gözlərinin qabağından  keçdi. İnlədi, başından  tüstü  qalxdı. Öz -özünə  fikirləşdi: “Gör  nə zülmkaram ki, quşlar  da bundan xəbər tutmuşdur. Xalqı diri-diri  soydum, nahaq qanlar  tökdürdüm. Rəiyyətin  başına  açdığım zülm ərşə yüksəldi, yoxsul və məzlumların naləsi gecə- gündüz eşidildi. Xalqın  yanında  abrım  getdi. Rəiyyət  içində rüsvay oldum...”

      Deyirlər  ki,  padşah  neçə günlərlə heç kimin gözünə görünmədi, dərd, qəm içərisində qaldı. Gecələr  yuxusu çəkildi, gündüzlər dincliyi olmadı. Tutduğu pis  əməllər, etdiyi  zülmlər  üçün  əzab  çəkdi.

     Nuşirəvan  ömrünün  axrınadək  belə  yaşadı.

